Gejala cyberbooze di Internet


��PASTIKAN kanak-kanak tahu membezakan antara yang positif dan negatif apabila mereka menggunakan Internet. - Gambar hiasan. 





KALAU dulu cyberporn kini cyberbooze pula. Remaja di Amerika Syarikat (AS) kini boleh memesan minuman keras melalui Internet.


Walaupun kebimbangan ini masih terbatas di negara Barat, namun tidak mustahil ia boleh merebak ke negara kita. Seperti kemasukan, Alcopop, arak berperisa buah-buahan yang menimbulkan ketagihan di kalangan kanak-kanak di Britain. Alcopop di negara kita dijual di tempat hiburan dan kelab malam sebagai minuman untuk wanita dan remaja.


Dalam hubungan dengan cyberbooze, bayangkan kemungkinan untuknya tersebar adalah besar iaitu membeli minuman beralkohol melalui Internet yang tidak mustahil boleh berlaku di negara ini.


Sebelum ini timbul kes berhubung dengan pemesanan ubat melalui Internet. Walaupun terdapat jenis ubat yang diharamkan tetapi ia dapat lepas daripada pengesanan pemeriksaan pos dengan pemesanan melalui Internet.


Keadaan ini sudah berlaku di negara kita apabila remaja wanita yang membeli pil mengawan jenis spanish fly untuk meningkatkan ketahanan menari dengan menempahnya menerusi Internet.


Malah perkembangan terbaru mengenai pemesanan minuman keras dalam ruang maya telah menjadi persaingan antara penjual yang menggunakan saluran biasa untuk menjualnya dengan penjual maya yang mempromosikannya secara canggih melalui ruang siber.


Berkemungkinan langkah seperti ini akan diikuti oleh syarikat-syarikat arak besar yang mempromosikan produk mereka di Internet. Kalau iklan minuman keras di kaca TV dan akhbar diharamkan, kesempatan ini boleh digunakan dalam Internet yang tidak menjadi kesalahan kalau iklan minuman keras diiklankan ke dalam ruang siber.


Apa yang membimbangkan mengenai trend ini ialah remaja bawah umur dapat mengambil kesempatan dengan memesannya di Internet.


Laporan daripada akhbar New York Times telah mendedahkan mengenai perkara ini. Isu mengenai pemesanan minuman beralkohol melalui Internet oleh kanak-kanak dan remaja bawah umur tercetus dan menjadi isu perbincangan ramai di Amerika Syarikat apabila seorang peguam negeri (state attorney) New York. Dennis Vacco dengan operasi pengintipan di New York menunjukkan pelanggan bawah umur boleh memesan minuman beralkohol dari World Wide Web dan dihantar ke rumah mereka tanpa mengetahui umur sebenar iaitu dengan mudahnya tanpa banyak soal.


Namun Vacco mengakui dia tidak mengetahui sebarang perkara yang berlaku di luar daripada kawasan operasi pengintipannya di mana remaja dapat memesan sama ada bir, wain atau arak melalui Internet dan menerimanya.


Dalam operasi pengintipan yang dijalankannya terdapat 14 jenis laman Internet komersial - dengan nama-nama seperti Virtual Vineyard dan Liquor Loft Home Page - menjual dan menghantar minuman beralkohol kepada pelanggan bawah umur yang diambil dari pejabatnya kata Vicco. Dia sedang memfailkan tindakan undang-undang terhadap laman-laman web tersebut.


''Remaja yang tidak dapat membeli secara sah setin bir daripada kedai boleh mendapatkan secara virtual sebarang jenis minuman beralkohol yang dihantar terus ke muka pintu,'' katanya.


Tinjauan yang dilakukan berdasarkan nama-nama laman web di atas dalam enjin pencari Alta Vista menunjukkan terdapat banyak maklumat mengenai Virtual Vineyard. Dalam muka surat pertama daripada enjin pencari Alta Vista terdapat 10 pertanyaan atau query mengenai Virtual Vineyard.


Dokumen yang terdapat untuk menyemai dengan pertanyaan mengenai Virtual Vineyard ialah sebanyak 250,780. Antaranya terdapat Orfila Vineyards & Vinery Wine Shop-- Orfila Wine Futures (terletak di San Diego), Cybermercato; Virtual Vineyard (Itali) dan Virtual Vineyards - Highlights.


Penulis memasuki Virtual Vineyards - Highlights (http: www, virtualvincom/) yang mengambil pesanan online menggunakan Visa, Mastercard dan sebagainya.


Selain itu melalui enjin pencari yang sama penulis juga memasuki Liquor Loft Home Page di mana terdapat keterangan mengenainya. Dalam laman web About the Liquor Loft terdapat peringatan bahawa hanya mereka yang melebihi umur 21 tahun sahaja yang boleh memesannya. Liquor Loft boleh dilihat pada http://www.liquor-loft.com index html. 


Tinjauan penulis juga mendapati terdapat sebuah pertubuhan iaitu The Marin Institute yang kegiatannya untuk pencegahan pegambilan alkohol melalui Internet The Marin Institute boleh dilihat pada http://www.marininstite.org.


Terdapat sebuah artikel yang bertajuk Protect Kids from Cyberbooze. Artikel ini yang meminta Suruhanjaya Perdagangan Persekutuan Amerika Syarikat (FTC) melalui Akta Suruhanjaya Perdagangan Persekutuan menghentikan segala amalan komersial mengelirukan khusus di kalangan pemasar alkohol dalam Internet.


Tujuan Marin Institute ini ialah untuk mengelakkan remaja umur 21 tahun daripada memasuki virtual bar (berkaitan dengan laman web) dan memesan arak secara online.


Badan kerajaan persekutuan seperti FTC (Federal Trade Commission) bukan sahaja mempunyai kuasa untuk mengawasi, tetapi kuasa untuk mengkaji, memikir dan bertindak. Ia boleh dan seharusnya membentuk petugas penguat kuasa untuk memeriksa kesan daripada laman web yang tidak bertanggugjawab yang menjadikan golongan muda sebagai sasaran promosi dan pemasaran yang tentunya menjinakkan diri mereka kepada minuman keras.


Laporan daripada Marin Institute dalam kajian yang dikendalikan pada kedua tahun 1994 menyebut kira-kira 37 peratus daripada warga Amerika secara online adalah berumur 18 tahun ke bawah. Mungkin sekarang peratusannya telah bertambah. Majoriti mereka yang bekerja atau belajar di kolej di mana masalah utama yang dikenal pasti di kalangan pelajar ialah ketagihan arak. Sekiranya terdapat laman web seperti ini tentunya ia terdedah kepada golongan muda terutamanya mereka yang dibawah 21 tahun.


Sehingga kini tidak terdapat sebarang laman web sebegini di negara kita. Bagaimanapun tujuan rencana ini bukanlah menggalakkan penubuhan laman web sebegini, ia sebagai pemeritahuan umum supaya pihak berkuasa dan masyarakat am sedar mengenai perkara tersebut dan kemunkinannya kehadiran di negara kita dalam Internet nanti.


Persoalannya sejauh manakah kita hendak membenarkan teknologi maklumat digunakan untuk kepentingan golongan tertentu yang bertujuan mengaut keuntungan cepat tanpa memperdulikan kesan kepada kanak-kakak dan remaja bawah umur. Serta dengan mudah dapat melepaskan diri daripada undang-undang sesebuah negara serta bebas daripada dikenakan cukai.


Perniagaan seperti ini bukan sahaja terbatas kepada sesebuah negara malah melewati batas sempadan daerah dan negara menjadikannya bersifat sejagat. Sekiranya berlaku dengan berleluasa tanpa kawalan undang-undang, tidak adalah bezanya antara seorang yang membeli minuman keras di sebuah kedai dengan seseorang yang memesan minuman keras secara virtual dan dihantar di muka pintu.


E-Commerce atau cybercommerce harus memberikan perhatian kepada perkara ini, jangan sekadar bermegah dengan corak perniagaan canggih dan mementing keuntungannya sahaja dengan tidak memperdulikan mengenai kegiatan di atas.


Sejauh manakah undang-undang siber negara kita memberikan perhatian kepada kegiatan seperti ini. Walaupun ia belum berlaku di negara kita, tetapi sekurang-kurangnya harus wujud pengawasan terhadap sebarang pewujudan perkara di atas.


Sesiapa yang ingin menjadi ahli perniagaan maya dengan mudah dapat membeli minuman keras daripada mana-mana syarikat, membuka laman web sendiri di atas pelbagai nama menarik dan mengiklankannya melalui Internet dengan mengenakan caj pemesanan dan penghantaran. Bayaran seperti biasa dibuat melalui kad kredit.


Kelebihannya ia tidak dikenakan cukai dan bebas menjual kepada sesiapa yang membeli tanpa mengetahui had umur. Jika seorang budak berumur 10 tahun boleh menggunakan pasport dan kad kredit bapanya di England dan datang ke negara ini, tidak mustahil penggunaan kad kredit keluarga oleh remaja bawah umur boleh berlaku.


Banyak lagi implikasi sosial daripada pewujudan laman web seperti ini kerana pemesanan online begitu mudah dilakukan. Kerajaan haruslah mengawasi terhadap sebarang kegiatan seperti ini daripada muncul di negara ini.


Mungkin pihak Pusat Islam atau Jabatan Kemajuan Islam Malaysia (Jakim) harus memberikan perhatian mengenai perkara ini dan tidak hanya terbatas untuk memerangi ajaran sesat di Internet.


Oleh: ISMAIL HASHIM





